Օգոստոսի ֆլեշմոբի խնդիրների լուծումներ
Առաջին մակարդակ

1. Ճամբարականները Սմբատաբերդի բարձունքը հաղթահարելու համար Երևանից Արտաբույնք գյուղ շարժվեցին 09:00-ին: 15:00-ին նրանք հաղթահարեցին բարձունքը: Որքա՞ն ժամանակում մեքենան Երևանից հասավ Արտաբույնք, եթե ճամբարականները հասնելուց անմիջապես հետո բարձունքը հաղթահարել են 2 ժամ 45 րոպեում:
Նախ պարզենք, թե որքան ժամանակում ճամբարականները հասան Սմբատաբերդ՝

15։00֊9։00=6(ժամ)։

Այդ ժամանակը ծախվել է Երևանից Արտաբույնք և Արտաբույնքից Սմբատաբերդ հասնելու համար, հետևաբար, եթե 6 ժամից հանենք 2 ժամ 45 րոպեն, կստանանք

Երևանից Արտաբույնք հասնելու ժամանակը՝

6ժամ֊2ժամ 45րոպե=3ժամ 15րոպե։

Տաթև Թամազյան

Սովորողների հետ բանավոր հաշվեցինք, ովքեր էլ դժվարացան ժամացուցի օգնությամբ հաշվեցին: 15:00-ից հետ հաշվեցինք 2 ժամ 45 րոպե, եղավ ժամը 12:15: Ժամը 09:00-ից էլ հաշվեցինք 12:15, ստացվեց 3 ժամ 15 րոպեում մեքենան Երևանից հասավ Արտաբույնք: 

Սովորողների մի մասն էլ այս լուծումն առաջարկեց ` 

15-9=6( ժամ) այնուհետև  6 ժամից հանել են 2 ժամ 45 րոպեն, ստացել են 3 ժամ 15 րոպե:

Լենա Վարդանյան

Նախ ժամացույցի օգնությամբ սովորողները կհաշվեն, թե ժամը 9:00֊ից մինչև  15:00 քանի ժամ է: Կստացվի 6 ժամ: Հետո 2 ժամ 45 րոպե կհանենք այդ 6 ժամից էլի ժամացույցի օգնությամբ։ Պարզ կդառնա, որ սովորողները Երևանից Ատաբույնք են հասել 3 ժամ 15 րոպեում։

Մարի Միքայելյան

Պատասխան՝ 3ժ 15րոպե։ 
2. Արատեսում կա 20 մեղվափեթակ: Քանի՞ կիլոգրամ մեղր կունենանք մեղրաքամի արդյունքում, եթե 10 փեթակներից յուրաքանչյուրից ստացվի 6կգ մեղր, իսկ մնացած փեթակներից՝ 2 անգամ պակաս: 

Սկզբում յուրաքանչյուր սովորող ընթերցեց խնդիրն ինք իր համար, ինքնուրույն մտածելու ժամանակ սահմանեցինք։ Այնուհետև սկսեցինք միասին քննարկել։

10 փեթակներից յուրաքանչյուրից  ստացվում է 6 կգ մեղր, հետևաբար կունենանք 10x6=60 կգ մեղր։ 

Մնացած 10 փեթակներից յուրաքանչյուրից ստացվում է 2 անգամ պակաս մեղր։ Սովորողների հետ վերհիշեցինք «2 անգամ ավելի» և  «2 անգամ պակաս» մաթեմատիկական հասկացությունները։ Գտանք, որ յուրաքանչյուր փեթակից կստանանք 6։2=3 կգ մեղր, հետևաբար՝ 10 x 3=30 կգ մեղր։ Վերջում հաշվեցինք  բոլոր փեթակներից ստացված մեղրը՝ 60 + 30= 90 կգ մեղր։

Ծաղիկ Գասպարյան

Խնդիրը քննարկելիս և լուծելիս ուշադրություն ենք դարձրել ձևակերպումներին․ 10 փեթակներից յուրաքանչյուրից կստացվի 6կգ մեղր, սա ընդունեցինք որպես առաջին, գլխավոր պայման։ Կարևոր է յուրաքանչյուր բառը, եթե 10-ից յուրաքանչյուրից ստացվում է 6կգ, նշանակում է 10 փեթակից կունենանք 60կգ մեղր։ Մյուս պայմանը՝ մնացած փեթակներից կստացվի 2 անգամ պակաս մեղր, այս պայմանից հասկացանք, որ մնացած 10 փեթակներից յուրաքանչյուրից կստանանք 6 կգ-ից երկու անգամ պակաս։ Քանի որ երրորդ դասարանում արդեն գործածում ենք բազմապատկման և բաժանման գործողոությունները,սովորողները  նման պայմաններն ավելի հեշտ են ընկալում և լուծում խնդիրը։ 6-ը բաժանեցին 2-ի ստացանք 3, այսինքն մնացած 10 փեթակներից յուրաքանչյուրից ստացվելու է 3 կգ մեղր։ Այդ 10 փեթակից կունենանք 30 կգ մեղր։ Ստացանք 60կգ և 30կգ, ընդամենը՝ 90 կգ մեղր։

Սովորողների մի խումբ առաջարկեց երկրոդ տասնյակ փեթակների դեպքում  չհաշվել, թե քանի կգ  կստացվի յուրաքանչյուրից, այլ փոխարենը 60-ը բաժանել 2-ի, ստացված 30-ը գումարել 60-ին։

Անահիտ Մելքոնյան

Խնդիրը  սովորողների հետ կփորձենք  լուծել խաղի միջոցով։ 20 սովորողի կբաժանենք երկու խմբի, յուրաքանչյուրում՝ 10-ական սովորող։ Խմբերին կտրվի հետևյալ առաջադրանքը՝ առաջին խմբից  յուրաքանչյուրն  արտադրելով 6 կգ մեղր, արդյունքում միասին քանի՞  կգ մեղր կարտադրեն, մյուս խմբի դեպքում՝ 3 կգ:  Առաջին խումբը կստանա 60 կգ, իսկ մյուսը` 30։ Վերջում իրար կմիացնենք երկու խմբերի արդյունքները և կստանանք 90 կգ մեղր:

Սիդոնյա Վիրաբյան

Պատասխան՝ 90։
3. Արատես գետում լողալու իջավ ճամբարականների երկու խումբ: Մի խմբում կար 20, մյուսում՝ 22 մասնակից: Գետում լողացին ճամբարականների կեսը և երեք դասավանդող: Քանի՞ մարդ լողաց Արատես գետում:

3-րդ դասարանցիների հետ քայլերը դասավորեցինք հետևյալ հաջորդականությամբ՝ «խառնեցինք, հետո կիսեցինք», երկու խմբի ճամբարականները միասին եղան 20+22=42 ճամբարական:

Եթե լողաց նրանց կեսը, հետևաբար` 42:2=21 ճամբարական:

Գումարում ենք 3 ուսուցիչներին ՝ 21+3=24 մարդ լողաց:
Կազմեցին նմանատիպ խնդիր կամայական թվերով: Անպայման այդ երկու թվերի գումարը պետք է կազմեր զույգ թիվ, որպեսզի կարողանային կիսել երկու հավասար մասերի:

Թամար Մարիմյան

Այս խնդիրը  հեշտությամբ յուրացրեցին սովորողները։ 22 սովորողներին ավելացրեցինք 20 սովորող։ Քանի որ մենք արդեն գիտենք կես հասկացությունը, ապա հեշտությամբ 42-ը կիսեցինք, ստացանք 21 և գումարեցինք 3 դասավանդողների թիվը։ Պատասխանը ստացանք 24։

Մարիամ Մանասյան

Խնդիրը լուծելու համար կփորձենք հասկանալ, թե ընդհանուր  քանի ճամբարական էր լողալու գնացել՝
20 + 22 = 42
Քանի որ ճամբարականների միայն կեսն էին լողացել ,  կկատարենք այս հաշվարկը՝
42 ։ 2 = 21

Պարզ դարձավ, որ գետում լողացել էին 21 ճամբարական։ Ըստ խնդրի պայմանի ճամբարականների  հետ նաև 3 դասավանդող էր մասնակցել լողին։ Այսինքն՝
 21 +3 = 24։

առաջին դասարանցիների համար խնդիրը մի փոքր բարդ էր։ 

Դասարանում քննարկման ժամանակ մենք անդրադարձել ենք հավասար կիսելու գաղափարին։ Տարբեր քանակով մատիտներ, առարկաներ ենք հաշվել և դրանք բաժանել ենք երկու հավասար խմբերի։ 

Օրիանկ՝ 2=1+1, 4=2+2, 6=3+3,․․․
Մինչ խնդրին անդրադառնալը լուծել ենք հետևյալ խնդիրը՝

Անահիտն իր 4 մատիտների կեսը և ևս 1 մատիտ դրեց տուփի մեջ։ Քանի՞ մատիտ նա դրեց տուփի մեջ։
Սկզբում 4 մատիտը բաժանեցինք երկու հավասար մասի` 4=2+2, հետո  տուփում ավելացրինք ևս 1 մատիտ։

2+1=3

Պատսախան՝ 3։

Դրանից հետո  նախ 4 սովորողի խնդրեցի կանգնել իրար կողք , իսկ մյուս սովորողները փորձեցին նրանց բաժանել երկու խմբի՝ 4=2+2։
Որից հետո  մնացած  սովորողներից ևս 1-ին   առաջարկեցի  միանալ  խմբերից  մեկին։ 

Արդյունքում տեսանք, որ մի խմբում եղավ 2+1=3  սովորող, իսկ մյուսում՝ 2։

Դրանից հետո  անդրադարձանք  խնդրին, սակայն  փոքր  թվերով։

Արատես գետում լողալու իջավ ճամբարականների երկու խումբ: Մի խմբում կար 2, մյուսում՝ 4 սովորող: Գետում լողացին ճամբարականների կեսը և 1 դասավանդող: Քանի՞ մարդ լողաց Արատես գետում:
Լուծում՝

Սովորղների հետ նախ հաշվեցինք, թե քանի ճամբարական կար՝

2+4=6, 

6-ը փորձեցինք կիսել՝

6=3+3

Քանի որ նրանց հետ լողաց  1 դասավանդող, ուստի՝

3+1=4։

Մարիամ Խաչատրյան

Պատասխան՝ 24։ 

4. Ճամբարականները տեսակավորեցին 17կգ աղբ: Տեսակավորված աղբից 9կգ-ը ապակի էր, պլաստիկը՝ ապակուց 4կգ-ով քիչ, իսկ մնացածը թղթի թափոն էր: Որքա՞ն թղթի թափոն տեսակավորեցին ճամբարականները:

Ընդհանուր կար 17 կգ աղբ: Նախ, որպեսզի իմանան քանի կիլոգրամ պլաստիկ կա, 9 - 4 և իմացան, որ կա 5 կգ պլաստիկ: Հետո, որպեսզի իմանան քանի կիլոգրամ թղթի թափոն կար, սովորողները 17-9՝ապակի -5՝ պլաստիկ/17-ը կարևոր տվյալն էր գտնելու համար / և ստացան 3 կգ թղթի թափոն: Խնդիրը հեշտությամբ լուծեցին :

Կա նաև լուծման 2-րդ եղանակ: 

9+5=14

17-14 =3 

Անահիտ Ավագյան

Անի Գրիգորյան
Առաջինների համար խնդիրը պարզեցրել և թվերը փոխել ենք։ ԵՒ մատիտներն ենք տեսակավորել , ըստ գույնի և քանակի։

Իսկ խնդիրը կարելի էր այսկերպ լուծել.

17-9ապակի=8

9-4ապակի=5

8-5=3կգ թուղթ

Ազնիվ Մանուկյան
Կարդացի խնդիրը, բացատրեցի անծանոթ՝ տեսակավորել, թափոն և կիլոգրամ բառերը։ 

Մենք դեռ 10-ի սահմանում ենք գումարում և հանում, բայց դասարանում ունեմ մի քանի սովորող, որ կարողանում է  20-ից բարձր թվեր գումարել, հանել։

Նախ 9-ից հանեցիք 4, ստացանք 5, այնուհետև 17-ից հանեցինք 9-ը, հետո 5-ը։ Ստացանք 3 կգ թղթի թափոն։

Որպեսզի բոլորը  հասկանան, խնդիրը փոխեցի՝ թվերը թողնելով նույնը։

Ես ունեմ 17հատ գունավոր մատիտ, որից 9-ը  կարմիր է, կանաչը 4-ով քիչ է կարմիրից, իսկ մնացածը կապույտ է, քան հատ  է կապույտ մատիտները։ Հերթով մատիտները տեսանելի դրեցի սեղանին, խնդիրը շատ ավելի պարզ եղավ։

Գոհար Սմբատյան
ճամբարականները:

9-4=5 կգ (պլաստիկ)

9+5=14 կգ (ապակի, պլաստիկ)

17-14=3 կգ (թուղթ)

 Կամ` 

17-9-5=3

Թվերը փոքրացրել ենք
Ճամբարականները տեսակավորեցին 10 կգ աղբ: Տեսակավորված աղբից 5կգ-ը ապակի էր, պլաստիկը՝ ապակուց 2կգ-ով քիչ, իսկ մնացածը թղթի թափոն էր: Որքա՞ն թղթի թափոն տեսակավորեցին ճամբարականները:
Սեղանին դրել ենք 10 խորանարդիկ։ 

֊Եթե ես 10 խորանարդիկ ունեմ, իսկ Արամն ինձնից 4֊ով քիչ։ Արամը քանի՞ խորանարդիկ ունի։

֊6։

֊Եթե ես 10 խորանարդիկ ունեմ, իսկ Աննան ինձնից 3֊ով քիչ։ Աննան քանի՞ խորանարդիկ ունի։

֊7։

֊10 խորանարդիկը բաժանեք 3 մասի։

֊4, 2, 4։

֊5, 1, 4։

֊7, 2, 1

֊10 կգ տեսակավորած  աղբից 5կգ-ը ապակի էր։

Առանձնացրինք 5 հատ խորանարդիկ։ 

֊Պլաստիկը՝ ապակուց 2կգ-ով քիչ էր։ Պլաստիկը  քանի՞ կգ էր։

֊3։

Առանձնացրինք 3 խորանարդիկ։

֊Ապակին` 5կգ, պլաստիկը` 3 կգ։ Միասին քանի՞  կգ ստացվեց։ 8 կգ։

Քանի՞ կգ էր տեսակավորած աղբը։

֊10։

֊8֊ը առանձնացրինք։ Քանի՞ կգ֊ը մնաց։

֊2 կգ (թուղթը)։

Լուսինե Պտրոսյան Գ․
Պատասխան՝ 3կգ։ 

5. Արևելյան դպրոցի բակում շարքով տնկած է 25 կակաչ։ Մեղուն նստած է վերջից հաշված՝ 17-րդ ծաղկի վրա, իսկ զատիկը՝ շարքի սկզբից հաշված՝ 14-րդի վրա։ Մեղվի և զատկի միջև քանի՞ կակաչ կա։
Խնդիրը միասին կարդալուց հետո սովորողների հետ նախ նկարեցինք 25 կակաչ։ 25-րդ կակաչից հետ  հաշվեցինք 17-րդ ծաղկի վրա նկարեցինք մեղու և շարքի  սկզբից 14-րդ ծաղկի վրա նկարեցինք զատիկ։ Հետո հաշվեցինք մեղվի և զատիկի միջև քանի կակաչ մնաց՝ 4 կակաչ։ Խնդիրը լուծեցինք նաև աթոռների օգնությամբ։  Դասարանում կակաչները փոխարինեցինք աթոռներով, պայմանական ընդունեցինք, որ մեր կակաչները աթոռներն են։ Իրար հաջորդաբար շարեցինք 25 աթոռ։ Որպեսզի ավելի պարզ պատկերացնեինք, սովորողներից մեկը ընդունեցինք, որ մեղուն է, մյուսը՝ զատիկը։ Սկսեցինք 25-ից հետ հաշվել, սովորողներից մեկը նստեց 17-րդ աթոռին, մյուսը՝14-րդ աթոռին նույն շարքի սկզբից հաշված։ Միասին հաշվեցին՝ քանի աթոռ մնաց իրենց միջև։ Այսպես յուրաքանչյուր սովորող նստեց աթոռներին մեղվի և զատիկի փոխարեն։ Արդյունքում միասին պարզեցինք , որ մեղվի և զատիկի միջև կար 4 կակաչ։

Մարգարիտ Հովնանյան

Դասարանի 25 սովորողներ կշարվեն իրար կողք կողքի։ Շարքի վերջից կհաշվենք մինչև 17-ը և տվյալ սովորողը մեկ քայլ առաջ կգա, այնուհետև շարքի սկզբից կհաշվենք մինչև 14-ը և տվյալ սովորողը ևս մեկ քայլ առաջ կգա։ Սովորղները կտեսնեն, որ երկու առաջ եկած սովորողների մեջ մնացել է 4 սովորող։ Կամ paint ծրագրով կնկարենք 25 հատ ծաղիկ, կհաշվենք և համապատասխան ծաղիկների վերևում կնկարենք մեղու և զատիկ։ Կտեսնենք, որ մեղվի և զատիկի մեջտեղում մնացել է 4 ծաղիկ:

Արմինե Մնացականյան
Խնդիրը կարդացի, քննարկեցինք և ավելի փոքր թվերով խաղացինք:

Դասարանում շարքով  կանգնեց 10 սովորող(Դավիթ, Նարեկ, Վահե, Նարի, Մելիսա, Լեո, Մարիա, Տիգրան, Միքայել, Անուշ): Սկզբում հաշվեցինք 1-10(առաջ, ետ), այնուհետև պատկերացրինք, որ մեզ մոտ եկան խնդրի  զատիկն ու մեղուն .  մեղուն   կանգնեց  վերջից հաշված 4-րդ սովորողի ուսին , 10-ից 4 ետ գնացինք և տեսանք, որ կանգնած տասը երեխաների մեջ վերջից 4-րդ սովորողը Մարիան էր, իսկ զատիկը  եկավ և կանգնեց սկզբից 2-րդ սովորողի ուսին, այսինքն` Նարեկի: (Մենք նաև հաշվեցինք և տեսանք, որ վերջից 4-րդ սովորողը սկզբից հաշված 7-րդն է), այնուհետև պետք է գտնեիք, թե նրանց միջև քանի սովորող է կանգնած:

Հնչեց մի քանի պատասխան, իսկ վերջում որոշեցինք միասին հաշվել: Հաշվեցինք և տեսանք, որ 4 սովորող է մեջտեղում: 

 Էսպես խաղալով լուծեցինք խնդիրը, բայց փոքր թվերով, տիար Գևորգ ջան, քանի որ առայժմ մինչև 10-ն ենք հաշվում(առաջ, ետ):

Քրիստինե Հովսեփյան

Պատասխան՝ 4։
6. Բակում պարանքաշոցի էր խաղում ճամբարականների 15 զույգ: Ճամբարականներից 13-ը տղա էին։ Քանի՞  աղջիկ ճամբարական կար։

Դասարանում կարդացինք խնդիրը , նախ փորձեցինք բանավոր հաշվել, լուծել։

Գիտենք, որ 1 զույգը 2 հոգին է, 15 զույգը 30 հոգին է (15+15=30), հետո 30 հոգուց հանեցինք 13 տղա ( 30-13= 17 )  կար 17 աղջիկ։

Վերջում է'լ ավելի լավ պատկերացնելու համար նկարեցինք։

Գայանե Թորոսյան
Քանի որ յուրաքանչյուր զույգ երկու սովորող է, իսկ բակում խաղում է 15 զույգ ճամբարական, ուրեմն պետք է լինի 15x2=30 
Ստացվեց բակում խաղում է 30 ճամբարական։ 
Ճամբարականներից 13-ը տղա են, նշանակում է մնացածը աղջիկ են։ 30-13=17 
Ուրեմն բակում խաղում են 17 աղջիկ։  
Սեդա Խաչատրյան

Ճիշտ է՝ դեռ չենք աշխատել այս խնդրի շուրջ, բայց առաջարկելու եմ այս տարբերակը:

Կխաղանք փայտե խորանարդներով: Քանի որ իրենք արդեն կարողանում են զույգով աշխատել, զույգով շարք կանգնել, գիտեն՝ զույգը երկուսն է, խորանարդներից կառանձնացնենք 15 զույգ խորանարդ, կստացվի 30 խորանարդ, որոնցից կառանձնացնենք 13-ը: Կմնա 17 խորանարդ-աղջիկ:

Անահիտ Գրիգորյան

Խնդիրը սովորողների հետ կարդացինք, բերեցինք օրինակներ՝ զույգ կոշիկ, զույգ աչքեր, զույգ երեխաներ: Paint նկարչական ծրագրով նկարեցինք 15 զույգ, այսինքն՝ 30 ճամբարականների: Այնուհետև 30 ճամբարականներից 13 տղա ճամբարականների ներկեցինք կապույտ գույնով, հետո  հաշվեցինք մնացած ճամբարականներին և ներկեցինք դեղին գույնով:  

Լուծում՝ 30-13= 17 

Այստեղից էլ պարզ դարձավ աղջիկ ճամբարականների թիվը:

Հասմիկ Ղազարյան

Սովորողները խնդիրը կարդացին, հետո սկսեցինք քննարկել։ Պատմեցին թե ով ինչպես է հասկացել խնդիրը։ Այնուհետև հարցրեցի թե ի՞նչ են հասկանում 15 զույգ ասելով։ Մի քանիսն ասացին, որ 15 ճամբարական , իսկ մյուս մասն էլ ասացին, որ 15 հատ զույգ։ Հետո առաջարկեցի դասարանում կազմեն 15 զույգ։ Սակայն մենք 27 սովորող ենք և հասկացանք, որ երեք հոգի պակասում են։ Այդ երեք սովորողի փոխարեն առանձնացրեցինք երեք աթոռ։ Քանի որ դասարանում ունենք 11 տղա, տաղաները և երկու աթողակ կանգնեցին մի կողմ։ Այսպիսով պարզեցին․ որ 13-ը տղաներ են, իսկ 17-ը աղջիկներ։

Արմինե Գյոնջյան

Պատասխան՝ 17։ 

7. Տիկին Մարիետան մեկ տորթի մեջ օգտագործում է 5 ձու։ Քանի՞ ձու կօգտագործի 6 այդպիսի տորթ պատրաստելու համար։

Եթե տիկին Մարիետը մեկ տորթի մեջ 5 ձու է օգտագործել, ապա 6  այդպիսի տորթի համար կօգտագործի 6 հատ  5՝ 6х5=30։

Լիլիթ Սահակյան

Այս խնդիրը շատ հեշտ էր երկրորդ դասարանի իմ սովորողների համար, քանի որ ամենօրյա բանավոր համրանքը հեշտացրեց այս աշխատանքը։ Մենք ամեն օր մաթեմատիկայի դասաժամի սկիզբում սկսում ենք բանավոր հաշվարկներ անել, հաշվում ենք, երկուական, երեքական, չորսական, հինգական․․․ Արագ վեց հատ հինգ հաշվեցին ու արդյունքում ստացան 30։ Կարիք չեղավ նույնիսկ նկարելու խնդիրը։

Լուսինե Պետրոսյան Ռ․
Տիկին Մարիետան մեկ տորթի մեջ օգտագործում է 5 ձու։ Քանի՞ ձու կօգտագործի 6 այդպիսի տորթ պատրաստելու համար։ 

 Թղթի վրա նկարել ենք տորթ՝ մեջը 5 ձու: Հետո ասացի, որ 6 սովորողի ծննդյան օր է և պետք է թխել, նկարել 6 այսպիսի տորթ: Թղթի վրա նկարեցինք 6 տորթ՝ յուրաքանչյուրի մեջ 5 ձու, վերջում հաշվեցինք: Ստացվեց՝ 30 ձու:

Անուշ Աթայան
Պատասխան՝ 30։ 

8. Վարդավառի ծեսին լողավազանի շուրջ կանգնած էին 18 աղջիկ և ամեն 2 աղջկա մեջտեղում՝ 1 տղա։ Քանի՞ տղա կար լողավազանի շուրջը։
Քանի որ լողավազանի շուրջ են կանգնած, և ոչ փայտիկներով շարք, ինչպես ես էի արել, կստացվի նկարիս օրինակով՝ 18 տղա։

Անի Հակոբյան

Նախ կարդացինք խնդիրը, հասկացանք, որ ամեն երկու աղջկա մեջտեղում մեկ տղա է կանգնած։ Սկզբում թիվը փոքրացրի՝ 7 աղջկա  դեպքում հաշվեցինք։ Սովորողները արագ կանգնեցին ուղիղ գծով, հետո շրջանով և հաշվեցին, թե քանի տղա են երկու դեպքում էլ։ Էստեղ պարզեցինք, որ ուղիղ գծի դեպքում, մեկ տղայով պակաս են, իսկ շրջանի դեպքում՝ աղջիկների և տղաների քանակը հավասար։ Որոշ սովորողներ էլ նկարեցին՝ եռանկյունիները համարեցին աղջիկներ, իսկ շրջանները՝ տղաներ։ Ոմանք էլ՝ մատիտները բարձր, ցածր դնելով համարեցին՝ աղջիկ, տղա և հաշվեցին։ 

Արդյունքում ստացան 18 տղա։

[image: image1.png]



Վարսիկ Աթոյան
Պատասխան՝ 18։ 

9. Սովորողները բույսերի լաբորատորիայից 27 կտրոն բերեցին իրենց դպրոց։ Կտրոններից 9-ը կակաչ էին, 7-ը՝ վարդ, իսկ մնացածը՝ նարգիզներ: Քանի՞ նարգիզ բերեցին:

Դասարանում կարդացինք խնդիրը և միասին փորձեցինք կատարել այն։

Paint նկարչական ծրագրով նկարեցինք 27 կտրոն( կտրոնի տեսքը ով ինչպես պատկերացրեց)։

27-ից  , 9-ը ընդգծեցինք կարմիրով , 7-ը ընդգծեցինք տեղինով, իսկ մնացածը , կանաչով։

27-9 կակաչը= 18 կտրոն

18-7 վարդ=11 կտրոն

 Մնաց 11 կտրոն, այսինքն մնացծ 11-ը նարգիզներնն էին ։

Մարինե Մանուկյան

Երեխաների հետ  ջերմոց-լաբորատորիայից խմբասենյակ ենք բերում  արկղ, որտեղ դասավորված են 27 կտրոն։ Վերցնում ենք մեկ ուրիշ արկղ և դրա մեջ դասավորում ենք 9 կակաչի կտրոնները, որ երեխաները հասկանան, որ պակասեցնում ենք, քչացնում, հետո 7 վարդի կտրոններն էլ ենք դնում այդ նույն արկղի մեջ ու սկսում ենք հաշվել։ Հաշվեցինք, միասին ստացանք 16, այսինքն արկղում ստացվեց 16 կակաչի ու վարդի կտրոններ։ Հիմա եկեք հաշվենք առաջին արկղի կտրոնների քանակը, որոնք միայն նարգիզներ են։ Հաշվում ենք, տեսնում ենք, որ մնացել է 11 հատ նարգիզ

Դիանա Գևորգյան

Խնդրի լուծման համար կկիրառենք  Paint  մեդիագործիքը կամ տեխնոլոգիական գործունեություն կիրականացնենք: 
Նախ կփորձենք հասկանալ, թե ինչ է կտրոնը, համացանցից կփնտրենք, կգտնենք նշված ծաղիկները՝ պատկերման կամ պատրաստման համար: 
Կպատկերենք 9 կակաչ, այնուհետև՝ 7 վարդ: 
Կգումարենք այս թվերը և կտեսնենք, որ ծաղիկների քանակը դեռևս 27 չէ, ինչպես խնդրում է նշված: 
Կամ 27-ից կհանենք 16 (կակաչի և վարդի գումարը)՝ ստանալով 11, կամ կպատկերենք այնքան նարգիզ, մինչ կստանանք 27 ծաղիկ: Այնուհետև կհաշվենք, թե քանի նարգիզ պատկերեցինք 27 թիվը ստանալու համար: 
Արմինե Մովսիսյան
Խնդիրը դասարանում ընթերցել և քննարկել ենք, սովորողներն  առանց դժվարության լուծել են խնդիրը։ խնդիրը լուծել ենք կտրոնները փոխարինելով գունավոր մատիտներով և մրգերով։ Ընդհանուր կտրոնների թվից հանել ենք կակաչների քանակը, վարդերի քանակը, մացած 11-ը նարգիզներ էին։

Մարգարիտ Թամազյան

Խնդիրը կարդալուց հետո առաջարկեցի, որ իրենք ներկայացնեն, թե ինչպես կլուծեն։ Մի քանիսը առաջարկեցին 27-9-7 տարբերակը, իսկ Արտաշեսն ու Սմբատը՝ 9+7= 16, 27-16=11։ 

Ստուգելու համար փորձեցինք խնդիրը ներկայացնել։ Պլաստիլինից գնդիկներ սարքեցինք 9 կարմիր, 7 կապույտ և այնքան դեղին մինչև 27 հատ դառնային բոլորը գնդիկները միասին։ Արդյունքում ստացվեց 11 դեղին գնդիկ, այսինքն՝ 11 նարգիզ։

Մանուշակ Աբրահամյան

Պատասխան՝ 11։ 

10. Բելլան ու Անին ապրում են նույն շենքում։ Բելլան ապրում է Անիի բնակարանից 10 հարկ բարձր։ Անին Բելլային հյուր գնալու համար աստիճաններով բարձրացավ և 6-րդ հարկ հասնելով՝ անցավ ճանապարհի կեսը։ Ո՞ր հարկում է ապրում Բելլան։
Նախ կնկարենք շենք, կնշենք հարկերը։ Ենթադրենք Անին ապրում է առաջին հարկում,  ուրեմն Բելլան ապրում է տասնմեկերորդ հարկում, քանի որ խնդրում ասվում է, որ Բելլան ապրում է Անիի բնակարանից տասը հարկ բարձր։ Անին առաջին հարկից բարձրացավ վեցերորդ հարկ, այսինքն բարձրացավ հինգ հարկ և անցավ ճանապարհի կեսը։ Նշանակում է, որ ևս հինգ հարկ բարձրանալով՝ նա կհասնի Բելլայի տան հարկ։ Եթե Անին վեցերորդ հարկից էլ հինգ հարկ բարձրանա, կհասնի տասնմեկերորդ հարկ, որտեղ ապրում է Բելլան։

Պատ՝ Բելլան ապրում է 11-րդ հարկում։

	11  Բելլա

	10

	9

	8

	7

	6  

	5

	4

	3

	2

	1  Անի


Կարինե Մամիկոնյան

Խնդիրը սկսեցինք նկարելով։ Վեցերորդ հարկը մգացրեցինք / նշեցինք/ դա ճանապարհի կեսն էր։ Այսինքն դեռ հինգ հարկ էլ պետք է բարձրանա։

 Ուրեմն 5+ 5 + 1= 11։ Բելլա ապրում է 11-րդ հարկում։

Աշխեն Թադևոսյան

Քանի որ խնդրում նշվում էր, որ 6֊րդ հարկ հասնելով Անին անցավ ճանապարհի կեսը, իսկ իրենց հարկերի տարբերությունը 10 է, նշանակում է Անին բարձրացել էր 5 հարկ, հետևաբար Անին ապրում էր 6֊5=1' 1֊ին հարկում, Բելլան՝ 6+5=11' 11֊րդ հարկում։

Սաթեն Քարաջյան

Պատասխան՝ 11-րդ։
